Агенцијата за заштита на правото на слободен пристап до информациите од јавен карактер, врз основа на член 109 став 9 од Законот за општата управна постапка („Службен весник на Република Македонија“ бр. 124/2015), а согласно член 27 и член 34 став 1 од Законот за слободен пристап до информации од јавен карактер („Службен весник на Република Северна Македонија“ бр. 101/2019), и  согласно Упатството за спроведување на Законот за слободен пристап до информации од јавен карактер („Службен весник на Република Северна  Македонија“ бр.60/20), постапувајќи по Жалбата изјавена од Иго Импекс ДОО Битола, поднесена против Царинска управа на Република Северна Македонија, по предметот Барање за пристап до информации од јавен карактер, на 14.05.2026 година, го донесе следното 

Р Е Ш Е Н И Е 

1. Жалбата изјавена од Иго Импекс ДОО Битола, поднесена против Царинска управа на Република Северна Македонија, заведена во Агенцијата под бр.08-5 на 20.04.2026 година, по предметот Барање за пристап до информации од јавен карактер, СЕ УВАЖУВА и предметот се враќа на повторно постапување пред првостепениот орган.
2. Имателот на информации е должен да го спроведе ова Решение во рок од 15 дена од денот на неговиот прием и за истото да ја извести Агенцијата.

О Б Р А З Л О Ж Е Н И Е

Иго Импекс ДОО Битола, како што е наведено во Жалбата, на 22.01.2026 година поднел Барање за пристап до информации од јавен карактер до Царинска управа на Република Северна Македонија, со кое побарал по е-маил да му се достават следните информации:  
„1. Дали фирмата МАК Аустостар ДООЕЛ Скопје, како генерален дистрибутор на возилата од брендот Mercedes Benz, увезува патнички возила Mercedes Benz модел GLC 300de 4 matic, тип 204X, помеѓу 2020 и 2025 година?
2. Дали при увозот на овој модел плаќаат царина или користат ослободување од царина со прилагање на доказ за потекло од ЕУ, односно цертификат за движење ЕУР-1 или Изјава од Одобрен Извозник од ЕУ?“  
Имателот на информации на ова Барање не одговорил во законски предвидениот рок, поради што Барателот на информацијата, во законски предвидениот рок поднел Жалба,  заведена во Агенцијата под бр. 08-5 на 20.04.2026 година. 
Агенцијата со електронски допис бр. 08-5 од 21.04.2026 година ја препрати Жалбата до Имателот на информации и побара во рок од 7 дена да се произнесе по истата и до Агенцијта да ги достави сите списи во врска со предметот.
Имателот на информации на 30.04.2026 година до Агенцијата по електронски пат достави Одговор на жалба бр.27-012632/26-0004 од 27.04.2026 година. Во Одговорот е наведено: „..пред се истакнува приговор на ненавременост на жалбата од причина што Барањето е од 22.01.2026 година а жалбата е заведена на 20.04.2026 година во Агенцијата ... Во однос на она што се бара со самото Барање односно од неговата содржина може јасно да се заклучи дека не може по истото да се постапува согласно Законот за слободен пристап до информации од јаве накрактер затоа што според предметот на барањето произлегува дека не се работи за барање за пристап до информации согласно со овој закон за да имателот на информацијата задолжително го разгледува барањето и да постапува по него во согласност со овој закон...не произлегува никаков јавен интерес..туку очигледни се приватните (лични) интереси кои сака барателот да ги оствари особено ако се има во предвид дека бара податоци за тоа како друга фирма спроведувала постапка за увозно царинење на моторни возила“.
Агенцијата за заштита на правото на слободен пристап до информациите од јавен карактер, постапувајќи согласно одредбите од Законот за слободен пристап до информации од јавен карактер, ја разгледа Жалбата  изјавена од Барателот на информацијата, истата ЈА УВАЖИ и предметот го врати на повторно постапување пред првостепениот орган, поради следното:
Во конкретниот случај, Имателот на информации не ги испочитувал одредбите од Законот за слободен пристап до информации од јавен карактер, со тоа што не постапил согласно член 20 од Законот за слободен пристап до информации до јавен карактер.
При повторното постапување по Барањето за пристап до информации од јавен карактер, Имателот на информации е должен да постапи во согласност со членот 20 став 1 од Законот за слободен пристап до информации од јавен карактер (“Службен весник на Република Северна Македонија“ бр. 101/2019) кој гласи: “Ако имателот на информации позитивно одговори на барањето или ако барањето делумно или целосно го одбие за тоа ќе донесе Решение“, кое ги содржи сите содржани елементи наведени во член 88 од Законот за општата управна постапка.
Што се однесува до наводите на Одговорот на Имателот, во врска со истакнувањето за законскиот рок на Жалба на Жалителот, Агенцијата му укажува на Имателот на информации дека Жалбата е навремено поднесена, односно на 17.02.2026 година, додека е заведена во Агенцијата на 20.04.2026 година. Агенцијата ја заведела Жалбата со задоцнување од причина што од 25.12.2025 година до 08.04.2026 година немаше директор ниту заменик, поради што и работата по жалбите беше попречена.

При повторното постапување по предметното Барање, Имателот на информации е должен одново да го разгледа Барањето и да постапи согласно одредбите од Законот за слободен пристап до информации од јавен карактер, односно по укажувањата на Агенцијата. 
Ова Решение е конечно во управната постапка и против него нема место за жалба.
ПРАВНА ПОУКА: Против ова Решение странката може да поведе управен спор пред Управниот суд во рок од 30 дена.
       Директор,
                                                                                                                           Петар Гајдов

